Mkuu wa Mkoa wa Katavi Mhe. Juma Homera ameiagiza Mamlaka ya Maji Vijijini(RUWASA) kupeleka maji ndani ya siku 20 katika mradi wa ujenzi wa Kituo cha Afya Majimoto kilicho katika wilaya ya Mlele Mkoani Katavi ili kuongeza kasi ya ujenzi wa kituo hicho.

Mhe. Homera ametoa agizo hilo 27/11/2020 wakati akiweka jiwe la msingi la ujenzi  wa kituo cha afya  kilichoanzishwa na wananchi wa Kijiji cha Ikulwe.
Amesema ujenzi wa kituo hicho ni matokeo ya makubaliano ya uongozi wa mkoa na Halmasaauri za Mkoa wa Katavi kwamba hela yote inayotokana na mifumo ya stakabadhi ghalani, michango ya maendeleo kiasi cha hela hiyo iende katika ujenzi wa kituo cha majimoto.

Akielezea juu ya mradi wa ujenzi wa kituo cha Afya cha Majimoto,  Mkurugenzi wa Halmashauri ya Mpimbwe, Bi. Catherine Mashala, amesema  kituo hicho kitakuwa na majengo 7 na hadi sasa tumekusanya  kiasi cha shilingi  78,750.000.00 ambacho tumeamua kuanza na ujenzi wa Jengo la wagonjwa wa nje(OPD). 
Akitoa mchanganuo wa fedha hizo, Bi. Mashala amesema, kati ya shilingi 78,750.000.00, kiasi cha shilingi milioni 45,000,000.00 kimetoka Ofisi ya Mkuu wa Mkoa wa Katavi,  shilingi 8,750,000.00 ni mchango wa nguvu za wananchi na kiasi cha shilingi 30,000,000.00 ni mapato ya ndani ya Halmashauri ya Mpimbwe. Hadi kufikia 26/11/2020 kiasi cha 53,387,000.00 kimetumika katika ujenzi wa Jengo la wagonjwa wa nje. Jengo hili litagharimu jumla ya shilingi 187,000,000.00. Kabla hatujakamilisha ujenzi wa Jengo la Maabara, huduma za maabara zitafanyika katika Jengo la OPD.
Akielezea hatua itakayofuata baada ya kumaliza Jengo la wagonjwa wa nje, BI. Mashala amesema, tutaendelea na ujenzi Jengo la Akina mama kwa kuwa  huduma ya mama na motto haipo hapa kwa sasa. Huduma hiyo inapatikana katika vituo vya Afya Mamba na  Usevya ambavyo vina umbali kuanzia kilomita 15 hadi 20 kutoka Majimoto.
Aidha, pamoja na ujenzi wa majengo ya wagonjwa wa nje na Jengo la Akinamama, Bi Mashala amesema,  majengo mengine ya  Maabara, Upasuaji, Uhifadhi Maiti, Wodi ya Wazazi, Watoto na Wanaume yatajengwa.
Akitoa taarifa kwa Mhe. Homera, Katibu wa Afya Wilaya ya Mlele, Bw.Lucas Mrope, amesema kuwa mradi wa ujenzi wa Kituo cha Afya Majimoto utakapokamilika, utahudumia wananchi wapatao 31,840 wa ndani na nje ya Majimoto.
Kwa lengo la kuongeza kasi ya ujenzi  wa Kituo cha Afya Majimoto, Mhe. Homera amemwagiza Mkurugenzi wa Halmashauri ya Mpimbwe, Bi Catherine Mashala, kuandaa  chakula cha hisani ili kuhamasisha wananchi kuchangia ujenzi wa Kituo cha Afya Majimoto.  Pamoja na Mhe. Homera, Mbunge wa Jimbo la Kavuu, Mhe. Joefrey Mizengo Pinda, naye amechangia kiasi cha shilingi 10,000,000.00 na kuahidi kufuatilia kiasi cha zaidi ya shilingi 400,000 alichoomba kutoka kwa Makamu wa Rais wa Jamhuri ya Muungano wa Tanzania, Mhe. Samia Suluhu  Hassan zitakazotumika kuongeza kasi ya ujenzi wa Kituo cha Afya Majimoto
Ujenzi wa Kituo cha Afya Majimoto uliibuliwa na wananchi wa Kata ya Majimoto kutokana na changamoto ya upatikanaji wa huduma za Afya ambapo wananchi waliamua kuchangia mawe,matofali, maji na mchanga. Ujenzi wa Kituo cha Afya Majimoto, Jengo la OPD, ulianza Septemba 2020 na unatarajiwa kukamilika Juni 2020.
